
१

मैले खुत्रुकेमा पैसा हाल्न खोजेँ। पैसा खुत्रुकेमा अटेन।

खुत्रुके उचालेँ गह्रुँगो थियो।



२

आमालाई भनेँ, "आमा खुत्रुके भरिएछ। मेरो पैसा खुत्रुकेमा अटेन नि !" "त्यसो 

भए भोलि खोल्ने," आमाले भन्नुभयो।



३



आमाले खुत्रुके खोल्ने भन्नुभयो। म मनमनै खुसी भएँ।

आहा! भोलि त खुत्रुके खोल्ने दिन। जम्मा गरेको पैसा हेर्ने दिन।



४

पाँच महिना भयो जम्मा गर्न थालेको। कति पैसा जम्मा भयो होला? नोट बढि 

होलाकि? सिक्का बढि होलाकि?



५

मामाले दिएको पैसा हालेको थिएँ। टिका लगाउँदा दिएको पैसा पनि थियो। काकाले 

पनि दिनुभएको थियो। फुपू आउँदा दिनुभएको थियो।



६

कहिले काहिँ बाबाले हालिदिनुहुन्थ्यो। हिजो मात्रै आमाले पैसा हाल्नुभएको थियो।

सबै पैसा जम्मा गर्दा कति होला?



७

खुत्रुकेको बारेमा सोच्दा सोच्दै दिन बित्यो। बिद्यालयबाट घर आएँ। हात धोएँ, 

खाजा खाएँ। सुत्ने कोठामा खुत्रुके राखेको थियो। कसैलाई नभनी म खुत्रुके हेर्न 

गएँ।



८

अघिल्लो पटक खुत्रुकेमा १०० रूपैयाँ थियो। त्यो पैसाले आमाले सामान 

किनिदिनुभयो। ज्यामिति बाकस, खेलौना किनिदिनु भएको थियो ।



९



यो पटक कति जम्मा भयो होला? यो पैसाले के के किन्ने होला? कथाको किताब 

किन्न पुग्ला कि नपुग्ला?



१०

आमाले सुत्नेबेला भयो भन्नुभयो । सोच्दा सोच्दै सुत्ने समय भएछ। खुत्रुके 

खोल्ने कुरा सोच्दै सुत्न गएँ।

नेपाली भाषामा तयार गरिएको यो पुस्तक कक्षा २ मा यस पुस्तकको बारेमाः 

अध्ययनरत भाइबहिनीहरूका लागि हो। यो पुस्तक देवनागरी लिपिका सबै वर्ण र 

मात्रा सिकिसकेका बालबालिकाको स्वतन्त्र पठनका लागि तयार पारिएको हो। 

पढाइ सीपको विकास गर्नका लागि यस पुस्तकलाई शिक्षकले नयाँ शब्द 

सिकाउन, नमुना पठन गर्न र बोध शिक्षणका लागि प्रयोग गर्न सक्नेछन्।

